Om godsdiens te beoefen

Die Burger, 26.9.09

Godsdiensoortuigings asook -beoefening lê by die meeste mense diep gewortel. Dit is daarom nie vreemd dat die reg op vryheid van godsdiens deur baie gereken word as die “eerste vryheid” wat deur enige handves van menseregte beskerm behoort te word nie. Die daarstel van onbelemmerde ruimtes waarbinne elke mens sy/haar godsdiensoortuiging in vryheid kan uitleef, is dus uiters noodsaaklik vir vreedsame naasbestaan.

GODSDIENSGELYKHEID EN GODSDIENSGELYKWAARDIGHEID
Ingevolge artikel 15 van ons Grondwet het elke mens, ongeag sy/haar geloofsoortuiging of -groepering, die reg op vryheid van godsdiens. Dít beteken dat elkeen op gelyke grondslag die reg het om sy/haar geloofsoortuigings vrylik te kies en te beoefen – om met ander woorde ongehinderd op grond daarvan te dink, te glo en te waardeer. Volgens Oosthuizen (sien bronnelys) is godsdiensgelykheid dus ’n juridiese konsep wat inhou dat verskillende godsdienste gelyk behandel behoort te word.
’n Belangrike feit is egter dat hoewel godsdienste juridies gelyk is, dit nie prinsipieel of dogmaties gesproke gelyk in waarde is nie. Die Christelike geloof het vir die Christen tog ’n heel ander waarde as die Moslemgeloof. En andersom. Godsdiensgelykheid is nie dieselfde as godsdiensgelykwaardigheid nie. Dit probeer ook nie die uniekheid van enige geloofsoortuiging afwater nie.

GODSDIENS IN ONS GRONDWET
Godsdiensvryheid kom op verskillende maniere in Suid-Afrika se Grondwet ter sprake:
In artikels 1 en 7 word die waardes van die Grondwet beskou as die “hoeksteen van die demokrasie in Suid-Afrika”. Hoewel daar in dié artikels nie spesifiek na geloof verwys word nie, weet ons dat heelparty waardes in een of ander vorm van godsdiens gegrond is.
· In die aanhef tot die Grondwet is daar die volgende gebed: “Mag God ons mense beskerm.” Die aanhef word afgesluit met: “God seën Suid-Afrika,” die eerste reël van ons volkslied. Dít sê tog iets van die raamwerk waarbinne, of die gees waarin, ’n mens die Grondwet behoort te verstaan en uit te lê.
· In artikel 9 word daar ook erkenning gegee aan godsdiens – dat daar nie op onbillike wyse op grond hiervan teen enigiemand gediskrimineer mag word nie.
· Volgens artikel 15 het elkeen die reg op vryheid van godsdiens, oortuiging en mening. Daar word ook bepaal dat godsdiensbeoefening onder sekere voorwaardes in staats- of staatsondersteunde instellings mag geskied.
· Die reg op vryheid van uitdrukking, soos ons dit in artikel 16 vind, impliseer onder meer dat ’n mens sy/haar oor- tuigings as byvoorbeeld Christen mag erken, bely en verkondig. Godsdiens mag dus in die open- baar uitgedruk of uitgeleef word. 
· Buiten die feit dat godsdiens individueel beoefen mag word, kan dit ook gemeenskaplik/kollektief gedoen word. Artikel 18 van die Universele Verklaring van Menseregte, wat deur Suid-Afrika onderskryf word, maak hiervoor voorsiening.
· Omdat ons elkeen die reg het om vrylik te assosieer (artikel 18 van ons Grondwet), kan ons dit ook wat betref ons geloofsoortuigings doen. Volgens artikel 31 het lede van ’n bepaalde godsdiens die reg om saam met ander hul geloofsoortuigings gemeenskaplik te beoefen. Dit beteken jy het die reg om godsdiensverenigings en ander organe (plekke van aanbidding) te vorm.
· Ingevolge artikels 185 en 186 word daar voorsiening gemaak vir ’n kommissie vir die bevordering en die beskerming van die regte van kultuur-, godsdiens- en taalgemeenskappe. Een van die hoofoogmerke van dié kommissie is om respek vir godsdiensregte te bevorder. Hieruit is die verband tussen godsdiensvryheid en ander grondwetlike regte baie duidelik.

BELANGRIKE GEVOLGE
In sy artikel “Die reg op godsdiensvryheid in Suid-Afrikaanse skole” verwys Oosthuizen na die saak Wittmann v Deutscher Schulverein (Pretoria:1998), waarin geïmpliseer word dat die bestudering van die Bybel in ’n openbare skool nie verbied mag word nie – só ook nie die studie van die Koran nie. In hierdie saak word onderskeid tussen godsdiensbeoefening en godsdiensonderrig getref.
Ons Grondwet (artikel 15 (2)) maak spesifiek voorsiening dat godsdiensbeoefening in staats- of staatsondersteunde instellings mag geskied, maar nie vir godsdiensonderrig nie. Regter Dijkhorst bevestig egter in hierdie saak dat óók godsdiensonderrig, hoewel artikel 15 (2) nie spesifiek hierna verwys nie, toelaatbaar is in skole, maar eweneens nie afgedwing mag word nie, en dat dit dus op ’n vrywilligheidsgrondslag kan geskied en bygewoon word.
Belangrik, waar die Grondwet in bogenoemde artikel verwys na “Godsdiensbeoefening kan by staats- of staatsondersteunde instellings geskied”, is dit volgens De Waal, Currie en Erasmus (soos deur Oosthuizen aangehaal) waarskynlik gemik op godsdiensbeoefening in openbare skole, soos wat dit in parlementêre wetgewing en in die algemene omgang bekend is.

BELANGRIKE ‘VOORWAARDES’
Ingevolge artikel 15 (2) mag godsdiensbeoefening by staats- of staatsondersteunde instellings geskied mits: (a) daardie beoefening reëls nakom wat deur die tersaaklike openbare gesag gemaak is; (b) dit op billike grondslag geskied; en (c) bywoning daarvan vry en vrywillig is.
Wat (a) betref, kan dit verwys na die nasionale/provinsiale onderwysdepartement of minister belas met onderwys. Baie mense wonder of ’n skool se beheerliggaam ook hieronder val. Die interessante is dat volgens artikel 16 (1) van die Suid-Afrikaanse Skolewet die beheer van elke openbare skool in sy bestuursliggaam setel. In die lig hiervan geld dít dus ook as “tersaaklike openbare gesag”.
Die tweede “voorwaarde” (b) behels dat ’n meerderheidsgroep van ’n bepaalde geloofsoortuiging nie teen ’n minderheidsgroep op enige manier mag diskrimineer nie – almal moet ’n billike geleentheid gegun word om hul geloofsoortuigings in ’n skool vrylik uit te leef.
Bogenoemde impliseer egter nié dat neutrale gebede byvoorbeeld gebid móét word nie. Dít sou op sigself as diskriminerend ervaar kon word. Billikheid beteken ’n eweredige verspreiding van godsdiensbeoefenings-geleenthede, dus ’n eweredige verdeling van tyd en ruimte tussen die verskillende godsdienste, ongeag hoeveel leerders aan watter godsdiens behoort.
Sensitiwiteit teenoor en volledige voorsiening vir (veral) verskillende geloofsoortuigings is van kardinale belang. Daar ís baie kreatiewe maniere waarop dit gedoen kan word.
Die derde “voorwaarde” (c) het te make daarmee dat godsdiensbeoefening by ’n staats- of staatsondersteunde instelling (ook openbare skole) opsioneel moet wees. Niemand mag hiertoe gedwing word nie, selfs nie op die mees subtiele wyse nie.
Waar personeellede of leerders mede-leerders brandmerk of isoleer wat van ’n spesifieke godsdiensoefening wegbly omdat hulle nie daarmee kan/wil identifiseer nie, kan dit as vorm van dwang beskou word. Daar is ook ander vorme van dwang, soos om sulke kinders te dwing om in ’n klaskamer (dikwels ledig!) tydens só ’n sessie te sit.
Godsdiensvryheid soos in ons Grondwet omskryf, is ongetwyfeld in pas met volkregtelike bepalings in dié verband wêreldwyd. Skole kán, as hulle aan bogenoemde voorwaardes voldoen, met groot vrymoedigheid en veiligheid godsdiens- beoefening en -onderrig toelaat.
Chris Jones is betrokke by die Kantoor vir Moraliteit en Morele Leierskap en Beyers Naudé Sentrum vir Publieke Teologie aan die US.

